
ТУПРОҚЛАР УНУМДОРЛИГИНИ ОШИРИШДА МАҲАЛЛИЙ 

ЧИҚИНДИЛАРДАН ТАЙЁРЛАНГАН ЎҒИТЛАРДАН ФОЙДАЛАНИШ 

 

У.Мирзаев., М.Хайдаров, Ё.Носиров  

 

Маълумки, маҳаллий органик ўғит ҳисобланган гўнг таркибида деярли 

барча озиқа элементлар бўлгани учун тўла ўғит сифатида, минерал ўғитлардан 

фарқли ўлароқ, тупроқ экологик муҳитига ижобий таъсир этиб, барча агрофизик 

кўрсаткичларини яхшилаши билан қимматли ўғит ҳисобланади. Лекин, мазкур 

ўғит салмоғи ҳозирда экин майдонларимиз учун етарли даражада бўлмай, унинг 

миқдорини кўпайтириш ёки унинг ўрнини босувчи бошқа органик ўғитлар 

тайёрлаш долзарб масалалардан ҳисобланади.   

Айни масалаларга бағишланган тадқиқот ишларимиз Марказий 

Фарғонанинг Исфайрам-Шоҳимардонсой конус ёйилмасининг қуйи қисмида 

шаклланган ўтлоқи саз тупроқларда олиб борилди. 

Тадқиқотларимиз икки йўналишда олиб борилди, яъни: 

1. Тадқиқот ҳудуди тупроқлари хоссаларини анъанавий ўғит – гўнг 

таъсирини ўрганиш;  

2. Тадқиқот ҳудуди тупроқлари хоссаларига ноанъанавий ўғит – тўшамали 

гўнгни хонадон чиқиндилари, дарахт хазонрезги ва сомон, маккажўхори пояси 

қолдиқлари билан қўшиб компостлаш орқали тайёрланган ўғит таъсирини 

ўрганиш ва уларни таққослаш. 

Тажрибалар 3 вариантдан иборат, майдони 3 гектарни ташкил этади, ҳимоя 

полосалари билан ҳар бир вариант 1 га га етади (1-жадвал).  

Бунинг учун ноанъанавий ўғит сифатида хонадонларда тайёрланган 

ўғитдан фойдаланилди.  

Маълумки, аҳоли томонидан дон учун етиштириладиган маккажўхори 

пояси қуриганидан сўнг чорва моллари томонидан тўлалигича ейилмай, бир 

қисми чиқинди сифатида ортиб қолади. Шунингдек, хонадонларда сомон 

қолдиқлари, бегона ёввойи ўтлар поялари, хазонрезги маҳсулотлари тўпланиб 

қолади.  

Одатда бундай маҳсулотлар аҳоли томонидан кўпинча ёқиб юборилади, 

натижада атроф-муҳитга зарар етади. Лекин, уларни ғовак-зич усулда 

компостлаш маҳаллий органик ўғитлар тайёрлашда истиқболли ресурс тежамкор 

йўналиш бўлиб, айни йўналишда иш олиб бордик.  

Бунинг учун чиритувчи сифатида сомон аралаштириб тайёрланган 

тўшамали гўнгдан фойдаланилди. Хўжаликда ортиқча бўлиб қолган ҳар қандай 

органик қолдиқ майдалаб қирқилди ва тўшамали гўнг – органик  қолдиқ – юпқа 

қаватли тупроқ, 3 қаватдан қилиб жойлаштирилди. Бунда, шаҳар чиндиларини 

тозалаш иншоотларидаги чиқиндилардан ҳам оз миқдорда аралаштирилди. 

Бундай навбатлантиришда 1 метр қилиб қазилган тупроқ ўрасидан 

фойдаланилди. Тупроқ ўрасидан фойдаланишдан мақсад, ҳудуд гидроморф зона 

бўлганлиги, шунинг учун ўранинг атроф қисмидан нам келиб туриши, 

шунингдек, ташқаридан берилган намни ушланиб туриши имконияти юқори 

бўлишидир. 

Шу ҳолатда намлик 60% дан юқори ҳолатда ушлаб туришга муваффақ 

бўлинди. Натижада штабел баландлиги ер юзасидан 50 см атрофида 

баландлашди. Бажарилган ишлар апрел ойи ўрталарига тўғри келди ва шу 

ҳолатда кузги шудгор давригача сақлаб турилди. Кузги шудгор даврида 

ажратилган майдонларга гектарига 15 т ҳисобидан солинди. Солинган маҳаллий 

ўғитлар таъсирини аниқлаш аналитик ишлари келгаси йил август-сентябр 

ойларида бажарилди. Кузги шудгор даврига келиб тайёрланган компост тўла 

чиримаган бўлсада, ундаги материаллар майин ҳолатга келди. 

Текшириш  ишлари натижасида хонадон чиқиндиларидан ноанъанавий  

ўғитлар тайёрлаш технологияси ўзлаштирилди, ноанъанавий ўғитларнинг  ўғит 

сифатидаги агрокимёвий  аҳамияти  ва  кимёвий таркиби ўрганилди ва уларнинг 

тупроқ хоссаларига таъсири аниқланди.    

Натижаларимизга кўра, биз тайёрлаган ўғит тупроқнинг физик хоссаларига 

таъсири гўнгники каби таъсир этади. Таққослаш вариантида солиштирма масса 

2,6 бўлгани ҳолда, 2 ва 3-вариантларда ўртача 2,4, ҳажм масса назоратда 1,45, 

кейинги вариантларда эса 1,25 га тўғри келди. Тупроқнинг умумий ғоваклиги эса 

мос ҳолда 44, 48 ва 49% га тенг бўлди. 

Яна бир аҳамиятли жиҳати ўғитларнинг  ўғит  сифатидаги агрокимёвий 

аҳамияти ўзаро тенг қимматлилигида бўлди. Улар таркибида ўсимлик  учун  

зарур  бўлган  озиқ  элементлари  бўлган  янги  авлод  ўғитлари  бўлиб, ўсимликни  

узоқ  муддат  ҳаракатчан  озиқ  элементлари  билан  таъминлаб  тура олади.  

Минерал  ўғитлардан  фарқли  равишда  маҳаллий шароитларда  

тайёрланган ноанъанавий  ўғитлар  тупроқ  органик  моддаси  миқдорига  

тўғридан-тўғри  таъсир кўрсатади,  яъни  тупроққа  солинган  ноанъанавий  

ўғитларнинг  маълум  бир  қисми бевосита гумус моддалари шаклига ўтади ёки 

бошқача сўз билан айтганда ноанъанавий ўғит таркибидаги углерод 

гумусланади. Бу ҳолат бизнинг текшириш ишларимизда ҳам кузатилди.  

Минерал  ўғитлар  фонида  гектарига  15  тонна  ҳисобида  ноанъанавий  ўғит 

ишлатилган  вариант  тупроқларининг  ҳайдалма  қатламида  гумус  миқдори  

назоратдагига нисбатан тажриба йилимизнинг ўзида 0,2-0,3%  гача кўпайган (2-

жадвал). Таққослаш учун олинган анъанавий усулда тайёрланган гўнг солинган 

вариантларда ҳам шундай ҳолат кузатилган. 

2-жадвал 

Тажриба майдони тупроқларида гумус ва озиқа элементларининг миқдори. 

Вариант 

№ 

Қатламлар  Гумус, 

% 

Ялпи шакллари,% Ҳаракатчан 

шакллари, мг/кг 

N P2О5 К2О NО3 P2О5 К2О 

 

1 

1 1,03 0,11 0,13 1,34 13,0 22,0 200,0 

2 0,64 0,06 0,14 0,98 6,0 7,0 72,0 

3 0,18 0,03 0,08 0,98 - - - 

 

2 

1 1,41 0,13 0,14 1,36 28,0 33,0 226,0 

2 094 0,08 0,14 1,00 15,0 19,0 134,0 

3 0,22 - 0,09 0,94 - - - 

 

3 

1 1,32 0,13 0,14 1,44 31,0 35,0 226,0 

2 1,02 0,09 0,12 1,02 15,0 16,0 114,0 

3 0,34 - 0,10 0,96 - - - 

Ўз навбатида тупроқдаги озиқа элементлар ҳаракатчан шакллари 

кўпайиши ҳам сезиларли фарқларга эга бўлди. 

Юқоридагиларга кўра, маҳаллий шароитларда тайёрланган анъанавий 

органик ўғит ҳам, ноанъанавий усулларда тайёрланган ўғитлар ҳам тупроқ 

унумдорлигига ижобий таъсир кўрсатади. Бундан ташқари уларнинг тупроқдаги 

микробиологик жараёнларини ва бошқа шу каби барча жараёнларни ижобий 

томонга ўзгартириш ҳам адабиётлардан маълум. 

Ноанъанавий усулда тайёрланган гўнгнинг амалий аҳамияти эса, 

тупроқлар ориқланиши, органик ўғитларга муҳтожлик шароитида улар 

миқдорини ошириш ва анъанавий усулларда тайёрланиб келаётган ўғитлар каби 

самара бериш хусусиятига эга эканлигида кабиларда акс этади.   

